
ইন্দ্রাদি অমরগণ। আদেশিলা হর,

বসিতে সবারে। লক্ষ্মী বসিলা আসনে।

বসিলা বাসব, বায়ু, বরুণ সকলে;—

বসিলা চাঁদের হাট যেন সে কৈলাসে।
প্রিয় সম্ভাষণে গৌরী কহিলা রমায়;—

"এত রাতে কেন বাছা দেবগণে লয়ে?—

কি অসুখ হলো পুনঃ? সুখেতে অসুখ

তব, দেখি চিরকাল (চঞ্চলা স্বভাব)।”

"চঞ্চল স্বভাব মাতঃ, সুধু নহে মোর,”

(কহিলা কেশব জায়া) “স্বভাবই চঞ্চল!

সুখেতে অসুখ মোর কহিলে জননি,

কিন্তু দেখ নাক চেয়ে সে সুখ আমার

কি রকম; রৌদ্র তাপে যদিচ পীড়িত

নহে, কুপ বদ্ধ বারি, তবে কেন উহা

মলিন, দূষিত, ঘৃণ্য কীটের নিবাস?

পুনঃ দেখ সেই বারি আতপে তাপিত,

তথাপি বিমল, যদি ফেরে দেশে দেশে,

প্রবল প্রবাহভরে, রঙ্গে তরঙ্গিণী!

সুখেতে আছিগো সত্য, কিন্তু সেই সথে

মন নাহি ভেজে আর; থাকিতে না পারি

চিরকাল বদ্ধ আর শুম্ভের আবাসে।

রাতে না আসিয়া বল আসিই বা কখন?—

